
Қазақстан Республикасы Ұлттық Банкінің алтынвалюта активтерінің балама құралдар портфелін басқарудың кейбір мәселелері туралы


[bookmark: _Hlk135412574]Қазақстан Республикасы Ұлттық Банкінің Басқармасы ҚАУЛЫ ЕТЕДІ:
1. «Қазақстан Республикасы Ұлттық Банкінің алтынвалюта активтерін басқару жөніндегі инвестициялық стратегияны бекіту туралы» Қазақстан Республикасы Ұлттық Банкі Басқармасының 2015 жылғы 17 маусымдағы 
№ 112 қаулысына мынадай өзгерістер мен толықтыру енгізілсін: 
көрсетілген қаулымен бекітілген Қазақстан Республикасы Ұлттық Банкінің алтынвалюта активтерін басқару жөніндегі инвестициялық стратегияда:
4-тармақтың 22) тармақшасы алып тасталсын;
53-тармақ мынадай редакцияда жазылсын:
«53. АВА балама құралдар портфелін басқару мақсаты ұзақ мерзімді перспективада активтер кірістілігінің жоғары деңгейін қамтамасыз ету және АВА-ны әртараптандыру болып табылады.»; 
	53-1-тармақ алып тасталсын;
	54-4-тармақ алып тасталсын;
54-5-тармақ алып тасталсын;
55-1-тармақ алып тасталсын.
2. «Қазақстан Республикасы Ұлттық Банкінің алтынвалюта активтерінің балама құралдары портфелінің стратегиялық инвестициялар портфелінің кейбір мәселелері туралы» ҚҰБ Басқармасының 2024 жылғы 19 ақпандағы № 8 қаулысында көзделген іс-шаралар аяқталғаннан кейін Қазақстан Республикасы Ұлттық Банкінің алтынвалюта активтерінің балама құралдары портфелінің стратегиялық инвестициялар портфелі (бұдан әрі - стратегиялық инвестициялар портфелі) таратылсын. 
	Стратегиялық инвестициялар портфелі таратылғанға дейін:
1) стратегиялық инвестициялар портфелі – стратегиялық міндеттерді іске асыру мақсатында сатып алынатын қаржы құралдарынан қалыптастырылатын портфель;
2) стратегиялық инвестициялар портфеліндегі активтер референс портфельге қатысты балама құралдар портфелін басқару тиімділігін бағалау кезінде ескерілмейді деп белгіленсін.
3. «Қазақстан Республикасы Ұлттық Банкінің алтынвалюта активтері балама құралдарының портфелін басқару жөніндегі инвестициялық стратегияны бекіту туралы» Қазақстан Республикасы Ұлттық Банкі Басқармасының 
2018 жылғы 28 мамырдағы № 100 қаулысына мынадай өзгеріс енгізілсін:
қосымша осы Тізбеге қосымшаға сәйкес редакцияда жазылсын.
4. «Қазақстан Ұлттық Банкінің Ұлттық инвестициялық корпорациясы» акционерлік қоғамының Қазақстан Республикасы Ұлттық Банкінің алтынвалюта активтері балама құралдарының портфелін басқарушыларды таңдау тәртібін бекіту туралы» Қазақстан Республикасы Ұлттық Банкі Басқармасының 
2023 жылғы 27 ақпандағы № 10 қаулысының күші жойылсын.
5. Қазақстан Республикасы Ұлттық Банкінің Монетарлық операциялар департаменті (Н.А. Тұрсынханов) осы қаулыны[footnoteRef:1] Қазақстан Республикасы Ұлттық Банкінің мүдделі бөлімшелеріне және «Қазақстан Ұлттық Банкінің Ұлттық инвестициялық корпорациясы» акционерлік қоғамына жіберсін. [1:  Қазақстан Республикасы Ұлттық Банкінің алтынвалюта активтерінің балама құралдар портфелін басқарудың кейбір мәселелері туралы] 

6. Осы қаулы қабылданған күнінен бастап күшіне енеді.
7. Осы қаулының орындалуын бақылау Қазақстан Республикасының Ұлттық Банкі Төрағасының орынбасары Ә.М. Молдабековаға жүктелсін.


	   Төраға
	                               Т.М. Сүлейменов


 

 

Көшiрмесi дұрыс:
Бас маман-Басқарма хатшысы                                                                          Ж.Мұхамбетова














[bookmark: _GoBack]Қазақстан Республикасы Ұлттық Банкі Басқармасының 
2024 жылғы 22 тамыздағы 
№ 47 қаулысына 
қосымша


Қазақстан Республикасы Ұлттық Банкі Басқармасының 
2018 жылғы 28 мамырдағы 
№ 100 қаулысымен 
бекітілген


Қазақстан Республикасы Ұлттық Банкінің 
алтынвалюта активтері балама құралдарының портфелін басқару жөніндегі инвестициялық стратегия


1-тарау. Жалпы ережелер

1. Осы Қазақстан Республикасы Ұлттық Банкінің алтынвалюта активтері балама құралдарының портфелін басқару жөніндегі инвестициялық стратегия (бұдан әрі – Стратегия) «Қазақстан Республикасы Ұлттық Банкінің алтынвалюта активтерін басқару жөніндегі инвестициялық стратегияны бекіту туралы» Қазақстан Республикасы Ұлттық Банкі Басқармасының 2015 жылғы 
17 маусымдағы № 112 қаулысына (бұдан әрі – АВА-ны басқару жөніндегі инвестициялық стратегия) және «Шетел валютасындағы және бағалы металдардағы активтердің құрылымын қоса алғанда, оларды басқарудың негізгі қағидаттарын айқындау туралы» Қазақстан Республикасы Ұлттық Банкі Басқармасының 2023 жылғы 31 шілдедегі № 59 қаулысына сәйкес әзірленді.
2. Стратегия Қазақстан Республикасы Ұлттық Банкінің алтынвалюта активтері балама құралдарының портфелін (бұдан әрі – балама құралдар портфелі) басқару кезінде қызметтің мақсаттары мен шектеулерін айқындайды.
3. Балама құралдар портфелін басқаруды «Қазақстан Ұлттық Банкінің Ұлттық инвестициялық корпорациясы» акционерлік қоғамы (бұдан әрі – Корпорация)  жүзеге асырады.
4. Стратегия 2 (екі) жылда 1 (бір) реттен сиретпей қайта қаралады және оны Қазақстан Республикасы Ұлттық Банкінің (бұдан әрі – Ұлттық Банк) Басқармасы бекітеді.


2-тарау. Негізгі ұғымдар

5. Стратегияда мынадай ұғымдар пайдаланылады:
1) арнайы мақсаттағы компания (special purpose vehicle) – инвестордың немесе инвесторлар тобының мүддесі үшін және (немесе) атынан инвестицияларды жүзеге асыру үшін құрылған компания;
2) басқарушы – шет мемлекеттің заңнамасына сәйкес құрылған, өз қызметін халықаралық қаржы нарықтарында, оның ішінде жеке нарықтарда жүзеге асыратын және жеке капитал (private equity funds), жеке борыш (private credit funds), жылжымайтын мүлік (real estate funds), инфрақұрылым (infrastructure funds) және (немесе) хедж-қорлар (hedge funds) қорларын басқаруға маманданған ұйым;
3) жеке борыш қоры (private credit fund) – қарыз капиталына, тікелей кредиттеуге немесе жеке компаниялардың басқа да борыштық бағалы қағаздарына инвестициялау үшін инвесторлардың қаражатын жинақтау мақсатында құрылған қор;
4) жеке капитал қоры (private equity fund) – инвестицияланатын компаниялардың меншікті капиталына немесе бағалы қағаздарына инвестициялау үшін инвесторлардың қаражатын жинақтау мақсатында құрылған қор;
5) жылжымайтын мүлік қоры (real estate fund) – инвесторлардың қаражатын жылжымайтын мүлікке және жылжымайтын мүлікке инвестициялайтын компаниялар акцияларының траст қорларына инвестициялау үшін жинақтау мақсатында құрылған қор;
6) инвестициялық әріптес – шет мемлекеттің заңнамасына сәйкес құрылған, өз қызметін халықаралық қаржы нарықтарында, оның ішінде жеке нарықтарда жүзеге асыратын, активтерді басқаруға маманданған және бірлескен инвестицияларды жүзеге асыру үшін тартылған ұйым;
7) инвестициялық міндеттеме (commitment) – жеке нарықтар қорларына (жеке капитал (private equity), жеке борыш (private credit), жылжымайтын мүлік (real estate) және инфрақұрылым (infrastructure) нарықтары)  инвестициялауды жүзеге асыру міндеті;
8) инфрақұрылым қоры (infrastructure fund) – инфрақұрылымға инвестициялау үшін инвесторлардың қаражатын жинақтау мақсатында құрылған қор;
9) қысқа мерзімді кезең – 5 (бес) жылға дейінгі мерзімдегі кезең;
10) нысаналы бөлу – портфельдің активтерін ұзақ мерзімді кезеңде портфельдің мақсаттарына қол жеткізу үшін үлестіру; 
11) орта мерзімді кезең – 5 (бес) –10 (он) жыл аралығындағы мерзім кезеңі;
12) [bookmark: _Hlk170898753]референс портфель тәуекелі – референс портфель кірістілігінің орташа жылдық стандартты ауытқуы;
13) стратегиялық әріптес – шет мемлекеттің заңнамасына сәйкес құрылған, өз қызметін халықаралық қаржы нарықтарында, оның ішінде жеке нарықтарда жүзеге асыратын және активтерді басқаруға маманданған, сондай-ақ қосымша консультациялық қызмет және (немесе) балама құралдар портфелін басқару шеңберінде операциялық қызметті жүргізу бойынша қызмет көрсететін ұйым;
14) тактикалық бөлу – құрылымы қысқа және орта мерзімді кезеңдерде портфельдің мақсатты бөлуден ауытқыған активтердің үлестірілуі;
15) [bookmark: _Hlk170898645]ұзақ мерзімді кезең – 10 (он) жылдан басталатын мерзімдегі кезең;
16) үстеме міндеттеме (over-commitment) – жеке капитал (private equity), жеке борыш (private credit), жылжымайтын мүлік (real estate) немесе инфрақұрылым (infrastructure) портфелі бойынша қабылданған міндеттеме сомасын осы құралдар сыныбын бөлу бойынша нысаналы нарықтық құнға қол жеткізу үшін нысаналы бөлуден артық ұлғайту;
17) хедж-қор (hedge fund) – белгілі бір инвестициялық стратегияға сәйкес әртүрлі нарықта және әртүрлі типтегі қаржы құралдарына инвестициялау үшін инвесторлардың қаражатын жинақтау мақсатында құрылған қор;
18) «n» жылғы жылжымалы бағалау әдісі (n-year rolling window) – есепті күннің алдындағы «n» жылда портфельді тиімді басқарудың орташа жылдық көрсеткіштерін есептеу жолымен бағалау жүзеге асырылатын әдіс.


3-тарау. Балама құралдар портфелін басқару жөніндегі жалпы стратегия

6. Балама құралдар портфелін басқару мақсаттары ұзақ мерзімді перспективада активтер кірістілігінің жоғары деңгейін қамтамасыз ету және 
АВА-ны әртараптандыру болып табылады.
7. Балама құралдар портфелі Стратегияда және АВА-ны басқару жөніндегі инвестициялық стратегияда белгіленген шектеулер ескеріле отырып мынадай қаржы құралдарына инвестицияланады:
1) балама құралдар;
2) АВА-ны басқару жөніндегі инвестициялық стратегияның 7-тармағының 3) тармақшасында айқындалған борыштық міндеттемелер;
3) акциялар;
4) туынды қаржы құралдары;
5) қолма-қол валюта;
6) алтын депозиттерді (салымдарды) қоспағанда, валюталық депозиттер (салымдар) және АВА-ны басқару жөніндегі инвестициялық стратегияның 
7-тармағының 4) тармақшасында айқындалған ақша нарығының қорлары;
7) балама құралдар портфелінің өтімділігін қайта теңгерімдеу және қолдау мақсатында пайдаланылатын биржалық инвестициялық қорлар (ETFs, REITs және басқалар);
8) жылжымайтын мүлік (MBS) және активтер (ABS) кепілдігімен берілген бағалы қағаздар.
8. Балама құралдар портфеліндегі активтерді басқару, оның ішінде  арнайы мақсаттағы компаниялар акцияларына және (немесе) үлестеріне (special purpose vehicles) инвестициялау арқылы жүзеге асырылады.
9. Балама құралдар портфелін басқару кезіндегі Корпорацияның мақсаты – параметрлері Стратегияның 12-тармағымен және АВА-ны басқару жөніндегі инвестициялық стратегияның 54-1-тармағымен айқындалған референс портфельдің тәуекеліне тең немесе мейлінше төмен деңгейде, референс портфельдің кірістілігінен асатын, және АВА-ны басқару жөніндегі инвестициялық стратегияның 54-2-тармағымен айқындалған ұзақ мерзімді кірістіліктің ең төменгі деңгейінен төмен емес ұзақ мерзімді кірістілікке қол жеткізу.
10. Мақсатқа сәйкес балама құралдар портфелін басқару тиімділігін бағалау 15 (он бес) жыл мерзімдік кезең ішінде жүзеге асырылады. Балама құралдар портфелін басқару тиімділігін аралық бағалау жылжымалы бағалау (rolling window) әдісімен 5 (бес) және 10 (он) жыл мерзімдік кезеңдерде жүргізіледі.
11. Егер балама құралдар портфелінің тәуекеліне кірістіліктің ара қатынасы референс портфельдің тәуекеліне кірістіліктің ара қатынасынан асып түсетін болса, балама құралдар портфелін басқару тиімді деп саналады.
12. Референс портфель 80 (сексен) пайызға жаһандық акциялар индексінен және 20 (жиырма) пайызға жаһандық облигациялар индексінен тұратын композиттік индекс болып табылады. Жаһандық акциялар мен облигациялар индекстерін Корпорацияның Директорлар кеңесі анықтайды.
2018 жылғы 1 шілде – 2021 жылғы 30 маусым аралығындағы кезеңде балама құралдар портфелін басқару тиімділігін бағалау үшін референс портфельдің Стратегияның 1-қосымшасында көрсетілген тиісті параметрлері қолданылады.
13. Балама құралдар портфелі тәуекелі параметрлерінің қысқа мерзімді және ұзақ мерзімді кезеңдерде референс портфельдің тәуекелінен ауытқуына жол беріледі. Бұл ретте Корпорацияның Директорлар кеңесі жылжымалы бағалау (rolling window) әдісімен 5 (бес) жыл мерзімдік кезеңде 10 (он) пайыздық тармақтан және жылжымалы бағалау  (rolling window) әдісімен 10 (он) жыл мерзімдік кезеңде 7 (жеті) пайыздық тармақтан аспайтын ауытқуларды анықтайды.
Осы тармақтың бірінші бөлігінде көрсетілген ауытқулар межеден асып кеткен жағдайда, тиісті ақпарат Ұлттық Банктің Тәуекелдер жөніндегі комитетінің қарауына ұсынылады.
14. Корпорация жылына 1 (бір) реттен сиретпей балама құралдар  портфелін  инвестициялаудың бұдан былайғы стратегиясын анықтау мақсатында референс портфельдің кірістілігі мен тәуекелдері бойынша ұзақ мерзімді болжамдардың талдауын Корпорацияның Директорлар кеңесінің қарауына ұсынады.
15. Балама құралдар портфелінің активтерін нысаналы үлестіру Стратегияға 2-қосымшада көзделген балама құралдар портфелінің активтерін үлестіру бойынша шектеулер шеңберінде Корпорацияның Директорлар кеңесі айқындайды және Стратегияның 9-тармағында айқындалған мақсатқа жауап береді. Балама құралдар портфелінің активтерін үлестіру бойынша шектеулер 2021 жылғы 1 шілдеден бастап қолданылады.
16. Корпорацияның Директорлар кеңесі балама құралдар портфелінің нысаналы үлестіруін жылына 1 (бір) реттен сиретпей қайта қарайды.
17. Балама құралдар портфелі мынадай қосалқы портфельдерден тұрады:
1) жеке капиталға (private equity) инвестициялардың қосалқы портфелі;
2) хедж-қорларға (hedge funds) инвестициялардың қосалқы портфелі; 
3) жылжымайтын мүлікке (real estate) инвестициялардың қосалқы портфелі; 
4) инфрақұрылымға (infrastructure) инвестициялардың қосалқы портфелі;
5) жеке борышқа (private credit) инвестициялардың қосалқы портфелі;
6) акциялардың (equity) қосалқы портфелі;
7) облигациялардың (fixed income) қосалқы портфелі.
Осы тармақтың 6) және 7) тармақшаларында көрсетілген балама құралдар портфелінің қосалқы портфельдері құралдардың баламалы сыныптарына инвестициялау ерекшелігіне байланысты өтімділікті теңгеру және басқару үшін пайдаланылады.
18. Балама құралдар портфелінің қосалқы портфельдерінің параметрлерін Стратегияға 2-қосымшада көзделген балама құралдар портфелінің активтерін үлестіру бойынша шектеулер шеңберінде және АВА инвестициялық стратегиясының 11-тарауында айқындалған кредиттік тәуекел лимиттері шеңберінде Корпорацияның Директорлар кеңесі айқындайды және бекітеді. Параметрлерді Корпорацияның Директорлар кеңесі жылына 1 (бір) реттен сиретпей қайта қарайды. Параметрлерде:
1) кірістіліктің нысаналы деңгейі;
2) тәуекелдер бойынша шектеулер;
3) әртараптандыру бойынша талаптар;
4)  пайдаланылатын құралдар мен валюталар, сондай-ақ туынды қаржы құралдары жағдайындағы мақсаттар тізімі қамтылған.
19. Жеке капитал (private equity), жеке борыш (private credit), жылжымайтын мүлік (real estate) және инфрақұрылым (infrastructure) нарықтарына инвестициялар бойынша нысаналы үлестіруге қол жеткізу үшін үстеме міндеттемелер (over-commitment) қабылданады.
20. Балама құралдар портфелін тактикалық бөлуді Стратегияда белгіленген шектеулер шеңберінде Корпорацияның Инвестициялық  комитеті жүзеге асырады.
21. Стратегиялық әріптестер мен инвестициялық әріптестерді тарту мақсаты – олардың активтерді басқару және техникалық ресурстар саласындағы тәжірибесін, талдамалық материалдарын, зерттеулерін, консультацияларын қолдану есебінен балама құралдар портфелін басқару кірістілігін арттыру.
Әлеуетті стратегиялық әріптестерге қойылатын ең төменгі талаптар Стратегияның 3-қосымшасында көзделген. Әлеуетті стратегиялық әріптестердің тізімін Ұлттық Банк Басқармасы бекітеді. 
Балама құралдар портфелін басқару шеңберінде басқарушыларды, қорларды, стратегиялық әріптестерді және инвестициялық әріптестерді таңдау тәртібін Корпорацияның Директорлар кеңесі Стратегияда және АВА-ны басқару жөніндегі инвестициялық стратегияда көзделген шектеулерді ескере отырып айқындайды.


4-тарау. Балама құралдар портфелінің активтерін толықтыру және алу

22. Балама құралдар портфелінің активтерін толықтыру және алу бойынша шешім активтерді жоспарлап отырған толықтыру және алу күні мен сомасын көрсете отырып,  АВА-ны басқару жөніндегі инвестициялық стратегияның 
10-1-тармағына сәйкес қабылданады.
23. Балама құралдар портфелінің активтерін толықтыру және алу АВА-ны басқару жөніндегі инвестициялық стратегияның 7-тармағында көзделген қаржы құралдарымен жүзеге асырылады.
24. Ұлттық Банк тиісті хабарлама жіберу арқылы болжамды толықтыру күніне дейін 2 (екі) жұмыс күні бұрын балама құралдар портфелінің активтерін жоспарлап отырған толықтыру туралы ескертеді.
Ұлттық Банк және Корпорация хат алмасу арқылы басқа мерзім белгілемеген болса, Ұлттық Банк Корпорацияға болжамды алу күніне дейін күнтізбелік 1 (бір) ай бұрын активтерді алу туралы хабарлама жібереді. Ұлттық Банктің және Корпорацияның келісуі бойынша алу күні балама құралдар портфелінен активтерді алу үшін қажет уақытты ескере отырып, кейінірек мерзімге ауыстырылуы мүмкін.
25. Балама құралдар портфелінің өтімді активтерінің көлемі (стратегиялық инвестициялар портфелін қоспағанда) активтер алынғаннан кейін инвестициялық міндеттемелер бойынша дефолтқа жол бермеу мақсатында, Корпорацияның алу сәтіндегі жеке нарықтарға  (жеке  капитал  (private equity), жеке борыш (private credit), жылжымайтын мүлік (real estate) және инфрақұрылым (infrastructure) нарықтарына) инвестициялар мандаты бойынша үстеме міндеттемелерін (over-commitments) есепке ала отырып, жиынтық инвестициялық міндеттемелерінің (commitments) сомасынан кем болмауы тиіс.


5-тарау. Балама құралдар портфелінің тәуекелдерін басқару 

26. Балама құралдар портфелінің активтерін инвестициялау кезінде туындайтын тәуекелдерді басқарған кезде мынадай лимиттер айқындалады:
1) құралдардың сыныптары бойынша үлестіру лимиті.
Бұл лимит Стратегияның 7-тармағында көрсетілген қаржы құралдарының рұқсат етілген түрлерін және олардың Стратегияға 2-қосымшада көзделген балама құралдар портфелінің активтерін үлестіру бойынша шектеулер шеңберінде балама құралдар портфеліндегі ең жоғарғы үлесін анықтайды; 
2) көрсеткіштер тәуекелі лимиті.
Бұл лимит Стратегияның 13-тармағына сәйкес жиынтық тәуекел көрсеткішінің ең жоғарғы шамасын белгілейді (балама құралдар портфелі кірістілігінің стандартты ауытқуы);
3) қаржы құралдары мен контрәріптестердің рұқсат етілген кредиттік рейтингі.
Бұл лимит АВА-ны басқару жөніндегі инвестициялық стратегияның 7 және 8-тармақтарына сәйкес қаржы құралдары мен контрәріптестердің ең төменгі рұқсат етілген кредиттік рейтингін белгілейді;
4) активтерді бір басқарушыға беру лимиттері.
Бұл лимиттер Стратегияның 27-тармағына сәйкес, балама құралдарды басқаратын, бір басқарушыға берілетін активтердің ең жоғарғы көлемін белгілейді;
5) бір қорға инвестициялау лимиті.
Бұл лимит Стратегияның 27-тармағының 5) тармақшасына сәйкес бір қорға инвестицияланатын активтердің ең жоғарғы көлемін белгілейді.
27. Балама құралдар портфелінің активтерін (қайтарылған капитал сомасын шегергенде) басқарушыларға беру кезінде мынадай лимиттер сақталады:
1) балама құралдар портфелінің таза құны 1 (бір) миллиард АҚШ долларына дейін болған кезде бір басқарушының басқаруына берілетін балама құралдар портфелі активтерінің жалпы рұқсат етілген лимиті 300 (үш жүз) миллион АҚШ долларынан аспайды;
2) балама құралдар портфелінің таза құны 1 (бір) миллиард АҚШ долларынан бастап 2 (екі) миллиард АҚШ долларына дейін болған кезде бір басқарушының басқаруына берілетін балама құралдар портфелі активтерінің жалпы рұқсат етілген лимиті 400 (төрт жүз) миллион АҚШ долларынан аспайды;
3) балама құралдар портфелінің таза құны 2 (екі) миллиард АҚШ долларынан бастап 5 (бес) миллиард АҚШ долларына дейін болған кезде бір басқарушының басқаруына берілетін балама құралдар портфелі активтерінің жалпы рұқсат етілген лимиті 600 (алты жүз) миллион АҚШ долларынан аспайды;
4) балама құралдар портфелінің таза құны 5 (бес) миллиард АҚШ долларынан астам болған кезде бір басқарушының басқаруына берілетін балама құралдар портфелі активтерінің жалпы рұқсат етілген лимиті 800 (сегіз жүз) миллион АҚШ долларынан аспайды;
5) балама құралдар портфелінің активтерін берген кезде бір хедж-қорға (hedge fund), жеке капитал қорына (private equity fund), жеке борыш қорына (private credit fund), жылжымайтын мүлік қорына (real estate fund) немесе инфрақұрылым қорына (infrastructure fund) берілетін балама құралдар портфелі активтерінің жалпы рұқсат етілген лимиті беру сәтіндегі балама құралдар портфелі жалпы таза құнының 10 (он) пайызынан аспайды.
28. Осы тарауда көрсетілген шектеулерді бұзушылықтар Корпорацияның Директорлар кеңесінің қарауына шығарылуы тиіс.  
Нарықтық бағалардың күрт өзгеруінен, сондай-ақ балама құралдар портфелінен активтерді толықтырудан немесе алудан туындаған балама құралдар портфелі активтері құнының өзгеруі нәтижесінде Стратегияға 2-қосымшада көзделген балама құралдар портфелінің активтерін үлестіру бойынша шектеулер асып кеткен жағдайда, Корпорация тиісті шектеулерден асқан сәттен бастап 1 (бір) жыл ішінде балама құралдар портфелін белгіленген шектеулерге сәйкес келтіреді.


6-тарау. Есептілік

29. Корпорация балама құралдар портфелін басқару нәтижесі бойынша Ұлттық Банкке келесі есептілікті:
1) ай сайын:
балама құралдар портфелінің нарықтық құнын, барлық қосалқы портфель бойынша балама құралдар портфелі активтерінің үлестіруін; 
есепті айдағы, есепті ай жылының басынан бастап қосалқы портфельдер бөлігіндегі балама құралдар портфелінің кірістілік көрсеткіштерін, сондай-ақ 2018 жылғы 1 шілдеден бастап және инвестициялау басталған сәттен бастап орташа жылдық кірістілік көрсеткішін;
2) тоқсан сайын:
Стратегияға 2-қосымшада көзделген балама құралдар портфелінің активтерін үлестіру бойынша шектеулерді есепті кезеңде бұзылуы, сондай-ақ АВА-ны басқару жөніндегі инвестициялық стратегияның 11-тарауына сәйкес кредиттік тәуекел лимиттері бойынша ақпаратты;
балама құралдар портфелінің нарықтық құнын, балама құралдар портфелінің қосалқы портфельдер бойынша активтерінің үлестіруін; 
есепті тоқсандағы және есепті тоқсан жылының басынан бастап қосалқы портфельдер бөлігінде балама құралдар портфелінің кірістілік көрсеткіштерін, сондай-ақ 2018 жылғы 1 шілдеден бастап және инвестициялау басталған кезден бастап орташа жылдық кірістіліктің көрсеткішін;
балама құралдар портфелі тәуекелінің көрсеткіштерін;
референс портфель кірістілігі мен тәуекелінің көрсеткіштерін;
3) жыл сайын:
референс портфель кірістілігі мен тәуекелінің көрсеткіштерін;
референс портфелдің болжамды ұзақ мерзімді кірістілігі мен тәуекелінің көрсеткіштерін;
балама құралдар портфелі кірістілігі мен тәуекелінің көрсеткіштерін;
балама құралдар портфелінің нарықтық құнын, балама құралдар портфелінің қосалқы портфельдер бойынша активтерінің үлестіруін; 
есепті жылдағы қосалқы портфельдер бөлігінде балама құралдар портфелі кірістілігі мен тәуекелінің көрсеткіштерін береді.
30. Балама құралдарының ерекшеліктеріне байланысты есепті кезең үшін ақпарат алдын ала сипатты болады немесе ол алдыңғы есепті кезең үшін берілген деректердің негізінде ұсынылады.









































Қазақстан Республикасы 
Ұлттық Банкінің 
алтынвалюта активтері балама құралдарының портфелін 
басқару жөніндегі инвестициялық стратегияға 
1-қосымша 


Референс портфельдің параметрлері

	Кезең
	Референс портфель параметрлері 

	2018 жылғы 1 шілде – 2019 жылғы 30 маусым 
	35 (отыз бес) пайыз MSCI ACWI Investable Market Net Total Return Index (M1WDIM)
65 (алпыс бес) пайыз Barclays Global Aggregate Bond Index (LEGATRUH)

	2019 жылғы 1 шілде – 2020 жылғы 30 маусым 

	50 (елу) пайыз MSCI ACWI Investable Market Net Total Return Index (M1WDIM)
50 (елу) пайыз Barclays Global Aggregate Bond Index (LEGATRUH)

	2020 жылғы 1 шілде – 2021 жылғы 30 маусым 

	65 (алпыс бес) пайыз MSCI ACWI Investable Market Net Total Return Index (M1WDIM)
35 (отыз бес) пайыз Barclays Global Aggregate Bond Index (LEGATRUH)





Қазақстан Республикасы 
Ұлттық Банкінің 
алтынвалюта активтері балама құралдарының портфелін 
басқару жөніндегі инвестициялық стратегияға 
2-қосымша 


Балама құралдар портфелінің активтерін үлестіру бойынша шектеулер 

	Құралдардың сыныбы
	Нарықтық құны
(пайызбен)

	
	ең төмен
	ең жоғары

	Жеке капиталға инвестициялар (private equity)
	30
	65

	Хедж-қорларға инвестициялар (hedge funds)
	0
	30

	Жылжымайтын мүлікке инвестициялар (real estate)
	0
	40

	Инфрақұрылымға инвестициялар (infrastructure)
	0
	30

	Жеке борышқа инвестициялар (private credit)
	0
	15

	Облигациялардың қосалқы портфелі (fixed income)
	0
	20

	Акциялардың қосалқы портфелі (equity)
	0
	30



Облигациялардың қосалқы портфелі (fixed income) мен акциялардың қосалқы портфелінің (equity) жиынтық көлемі 40 (қырық) пайыздан аспайды.


















Қазақстан Республикасы 
Ұлттық Банкінің 
алтынвалюта активтері балама құралдарының портфелін басқару жөніндегі инвестициялық стратегияға 
3-қосымша


Әлеуетті стратегиялық әріптестерге қойылатын ең төменгі талаптар

	№
	Құралдардың сыныптары
	Қарастырылып отырған құралдар сыныбына инвестициялаудағы стратегиялық әріптестің тәжірибесі
	Қарастырылып отырған құралдар сыныбы бойынша стратегиялық әріптестің басқаруындағы активтер мөлшері 

	1.
	Жеке капитал
	кемінде 10 (он) жыл
	2 (екі) миллиард АҚШ доллары баламасынан кем емес

	2.
	Жеке борыш
	кемінде 5 (бес) жыл
	2 (екі) миллиард АҚШ доллары баламасынан кем емес

	3.
	Жылжымайтын мүлік
	кемінде 5 (бес) жыл
	2 (екі) миллиард АҚШ доллары баламасынан кем емес

	4.
	Хедж-қорлар
	кемінде 5 (бес) жыл
	2 (екі) миллиард АҚШ доллары баламасынан кем емес

	5.
	Инфрақұрылым
	кемінде 5 (бес) жыл
	2 (екі) миллиард АҚШ доллары баламасынан кем емес

